MUHAMMAD AMIRUDDIN BIN ZULKIFLI
REFLEKSI DIRI (20%)
(1) Apa yang telah kamu pelajari daripada kursus etika dan peradaban?
(10 markah)
   Sepanjang 14 minggu saya menuntut ilmu dari Dr Husain Bin Mahmood, tidak dapat saya gambarkan betapa banyak ilmu yang saya pelajari dimana bukan sahaja ilmu-ilmu berkaitan kursus pengajian saya, namun ilmu-ilmu berkaitan dengan kemahiran dalam hidup juga dapat saya pelajari. Antara perkara yang saya telah dapat pelajari dari kursus etika dan peradaban ini adalah kepentingan menzahirkan semangat patriotisme dalam kalangan generasi kini. Patriotisme secara dasarnya didefinisikan sebagai sikap-sikap positif dan menolong terhadap 'tanah air'  oleh individu-individu dan kumpulan-kumpulan.Patriotisme acap kali dikaitkan dengan perasaan cinta watan yang menjadi satu nilai simbolik kepada masyarakat di negara kita dalam memperingati segala pengorbanan pejuang-pejuang bangsa pada zaman dahulu dan menghargai keamanan dan kesejahteraan yang kita genggam kini. Sewajarnya semangat patriotisme perlu menjadi sebahagian nilai murni rakyat Malaysia dan sekiranya dihanyati dan dijiwai dengan sebaiknya, ia akan menyumbang ke arah pembentukan generasi yang berjati diri mulia. Seperti yang saya telah telusuri dalam bab 4, 5 dan 6, kemerdekaan yang kita kecapi kini bukanlah semudah berkata-kata tetapi perlu dibayar dengan keringat, air mata dan nyawa oleh nenek moyang kita dahulu. Namun begitu, adakah jasa mereka dikenang dan dijadikan sebagai pedoman bagi anak muda generasi kini? Pada pendapat saya, sebahagian dari generasi muda kini hanya mampu melontarkan kata-kata patriotisme namun tidak dijiwai di dalam hati makna disebalik simbolik semangat patriotisme seperti menyambut Hari Kemerdekaan ,mengibarkan bendera dan menyanyikan lagu Kemerdekaan dengan bersemangat. Jika benar andaian saya salah dan tidak beralas, mengapakah kita semakin banyak disajikan dengan berita-berita perilaku anak bangsa yang semakin jauh dalam mendalami erti sebenar semangat patriotisme ini? Mereka lebih mudah terpengaruh dengan gejala negatif sehingga menyalahtafsirkan makna suci semangat patriotisme itu sendiri. Bagi mereka semangat patriotisme perlu dizahirkan dengan memperjuangkan kebebasan untuk diri dengan cara ekstrem dan beremosi. Sebagai contoh, anak muda sanggup turun ke dataran-dataran di bandar untuk turut serta dalam rusuhan dan aktiviti tunjuk perasaan secara beramai-ramai. Antara isu yang diperjuangkan oleh mereka ialah isu kebebasan LGBT dan pertikaian mengenai Status Kekuasaan Raja-raja Melayu. Saya sendiri malu untuk mengetengahkan perkara ini. Tidak dapat saya bayangkan betapa remuk dan hancurnya hati dan perasaan tokoh-tokoh negara dan nenek moyang kita sekiranya mereka mengetahui nasib anak cucu mereka yang masih dibayangi ideologi-ideologi kolonial penjajah. Semangat patriotisme sangat penting bagi mengekalkan kemerdekaan yang telah kita capai selama ini. Semangat patriotisme mengetengahkan nilai perpaduan antara kaum. Perkara ini menjadi pemangkin kepada kemajuan negara dalam pelbagai aspek. Perpaduan antara kaum penting bagi menyatukan hati rakyat Malaysia yang bersifat majmuk ini. Tanpa perpaduan, segala aktiviti ekonomi akan terbantut , perbalahan akan mudah terjadi dan mungkin peristiwa 13 Mei juga mampu berulang. Oleh itu, amatlah penting untuk kita memelihara kesepakatan kata yang kita sanjung kini dengan menyuburkan hati anak bangsa dengan nilai patriotisme yang tinggi. 
       Seterusnya, apa yang saya telah pelajari dari kursus etika dan peradaban ini ialah penerapan budaya beretika dalam kehidupan menjadi pemacu kepada persekitaran hidup yang lebih baik. Seperti yang terkandung di dalam bab 8 iaitu Peranan Etika dan Peradaban Dalam Mendokong Tanggungjawab Sosial, kita sebagai manusia mempunyai tanggungjawab-tanggungjawab sosial yang perlu kita tunaikan seperti tanggungjawab sosial sebagai rakyat, sebagai pekerja, tanggungjawab dalam organisasi dan tanggungjawab ke atas alam sekitar. Namun begitu, ketirisan nilai beretika dalam melakukan tanggungjawab ini akan membawa kepada penyelewengan dan ketidakjujuran dalam sesebuah masyarakat. Hal sebegini menjadi punca kepada amalan korupsi dalam sesebuah organisasi. Implikasi dari amalan korupsi ini akan mencantas segala usaha dalam pemantapan jati diri anak bangsa. Seseorang yang beretika dalam menjalani kehidupannya akan sentiasa mematuhi peraturan yang ditetapkan oleh itu mustahil baginya untuk mengabaikan segala tanggungjawab sosial yang perlu dipikul sepanjang kehidupannya. Dengan lebih ramai individu yang beretika dalam masyarakat , maka segala aktiviti rasuah, penindasan terhadap golongan marhaen danpencemaran alam tidak akan berlaku lantas persekitaran hidup yang sihat dan positif akan sentiasa dirasai selama-lamanya. 
























2) Bagaimana kamu boleh praktik atau amalkan perkara-perkara yang telah kamu telah pelajari pada kursus etika dan peradaban ini dalam kehidupan seharian? 
(10 markah)
     Apa yang dapat saya dapat lakukan bagi  mempraktikkan perkara yang telah saya pelajari ini bagi aspek kepentingan semangat patriotisme ialah pertamanya menerapkan nilai menghargai jasa-jasa pejuang bangsa yang dahulu. Antara faktor utama generasi kini sukar untuk menjiwai semangat patriotisme itu adalah kerana mereka tidak pernah menghayati detik-detik perjuangan anak bangsa terdahulu demi membebaskan tanah air tercinta dari genggaman penjajah durjana. Sekiranya kita merasai kesusahan hidup semasa zaman penjajahan, sebagai contoh zaman penjajahan Jepun di Tanah Melayu dahulu di mana rakyat tanah air sukar untuk menerima bekalan makanan, sumber air besih dan tidak merasai kebebasan untuk keluar dari rumah kerana bimbang akan serangan dari tentera Jepun, sudah pasti kita akan sujud dengan penuh kesyukuran kerana kita kini dirahmati dengan pelbagai kenikmatan hidup dari Tuhan yang Maha Pemurah. Oleh itu saya akan cuba sebaiknya untuk sentiasa muhasabah diri untuk sentiasa bersyukur atas segala pemberian dari Nya dan memperingati hasil usaha nenek moyang kita terdahulu. 
      Selain itu, saya boleh mempratikkan semangat patriotisme dengan menerokai lebih mengenai ilmu-ilmu sejarah negara kita. Dengan ini semangat patriotisme dalam diri saya tidak akan pudar kerana lebih jauh saya menyelami sejarah silam negara kita, saya akan terkesan dengan kehebatan dan semangat juang para pahlawan negara dahulu seperti Tok Janggut, Mat Kilau, Mat Salleh dan Haji Abdul Rahman Limbong. Jika kita singkap kembali semangat juang pahlawan kemerdekaan dahulu memang tiada tandingannya jika mahu dibandingkan dengan generasi kita zaman kini. Kesanggupan mereka mempertaruhkan nyawa mereka sendiri untuk membela nasib diri, agama dan bangsa meninggalkan satu impak yang besar terhadap generasi seterusnya. Dengan mempelajari ilmu sejarah dengan mendalam juga dapat memberi satu pedoman kepada diri saya iaitu kita perlulah menangkis segala ancaman atau pengaruh budaya luar supaya kita sebagai anak bangsa Malaysia dapat mentadbir dan memerintah negara yang tercinta ini berlandaskan perlembagaan dan kehendak kata sepakat rakyat negara dan bukannya berlandaskan skema pentadbiran penjajah yang hanya untuk kepentingan diri mereka sahaja. 
      Bagi konteks penerapan budaya kerja yang beretika dalam kehidupan seharian pula ialah , saya mestilah memberikan sepenuh komitmen saya dalam melakukan apa jua pekerjaan. Dengan membentuk tabiat yang sihat sebegini dalam pekerjaan seharian saya, saya akan lebih berdisplin dalam mematuhi segala peraturan kerja yang telah ditetapkan. Justeru itu, suasana kerja yang produktif dan kondusif dapat terbentuk lalu kemajuan dalam memperoleh hasil yang jitu dari pekerjaan saya akan mudah untuk dikecapi. Contohnya, saya sebagai seorang pelajar perlulah beretika dalam menuntut ilmu. Maka dengan itu, saya perlulah memberikan sepenuh komitmen saya dalam mempelajari ilmu yang baharu lalu bersungguh-sungguh untuk memperoleh kejayaan dalam pembelajaran saya bukan sahaja dari aspek akademik namun juga dari aspek amali. 
       Selain itu, saya juga boleh menerapkan amalan budaya beretika dalam beroganisasi. Dalam sesebuah organisasi itu perlulah diberikan satu corak pemikiran yang berorientasikan kecemerlangan di dalam aspek kerja dan pembangunan jati diri. Saya sebagai ahli aktif dalam sesebuah organisasi perlulah menggalakkan semangat cinta akan kecemerlangan dalam setiap ahli organisasi saya supaya dapat mengukuhkan asas moral setiap individu dalam organisasi tersebut. Dengan ini, teras kepada penerapan budaya kerja beretika yang kuat akan wujud hasil dari pembudayaan corak pemikiran yang sentiasa positif dan dahagakan kejayaan. Sehubungan dari itu, kunci kepada sebuah organisasi yang berjaya juga terletak kepada pemimpinnya. Etika menjadi satu asas yang penting untuk dijadikan sebagai kayu ukur kepada keberkesanan barisan kepemimpinan sesebuah masyarakat atau organisasi. Tuntasnya, seorang pemimpin perlulah menjadi satu contoh teladan bagi ahli organisasi tersebut supaya kredibilti sebagai seorang pemimpin tidak akan dipersoalkan dan taat setia ahli dibawahnya tidak goyah. Oleh itu, saya akan menonjolkan bakat kepemimpinan saya dengan sehabis baik agar saya terpilih untuk mengetuai sesebuah organisasi lantas memberi satu hala tuju dan bimbingan yang kukuh kepada organisasi saya 
